Avgerð frá Skatta- og avgjaldskærunevndini frá 18. juni 2008 

Mál nr. 07-03-33-18 

- endurrindan av eykaskrásetingargjaldi

- lóg um skrásetingargjald á motorakførum v.m. § 1

Samandráttur:

Skatta- og avgjaldskærunevndin avgjørdi at staðfesta avgerðina hjá Akstovuni at nokta endurrindan av eykaskrásetingargjaldi. Avgerðin varð grundað við, at skattgjaldarin hevði ikki lyft próvbyrðuni fyri, at bilurin burturav varð brúktur vinnuliga. 

Avgerð

Kærarin søkti um endurrindan av eykaskrásetingargjaldi, men Akstovan noktaði vísandi til, at ak​far​ið ikki burturav varð brúkt vinnuliga.

Akstovan/TAKS vísti á, at tey meta ikki, at akfarið varð nýtt fult vinnuligt. Kærarin, sum var stjóri og vinnurekandi og skuldi nýta akfarið, var ikki eigari av øðrum akfari. Tí varð mett, at akfarið varð nýtt privat. Eisini varð sagt, at koyring til og frá arbeiði varð mett sum privat koyring.

Kærarin vísti á, at akfarið varð bert nýtt til vinnuligt endamál hjá felagnum. Vanlig arbeiðstíð ger​andisdagar var 09.00 til 01.00 og í vikuskiftum 09.00 til 05.00. Uttanfyri arbeiðstíð stóð bilurin heima hjá stjóranum. Bilurin kundi ikki standa mitt í býnum um náttina vegna møguleika fyri her​verki og møguligari ólógligari parkering.

Felagið hevði skrivstovuvirksemi í hølum hjá kæraranum, umframt at ein partur av goymsluni var í garaguni hjá kæraranum. Kærarin leggur dent á, at talan er ikki um privata koyring, men koyring millum tvey støð hjá sama arbeiðsplássi. Harafturat vísti hann á, at annar bilur er í húsinum, sum er betur hóskiligur til privata nýtslu og tí verður avvíst, at bilurin verður nýttur til privata nýtslu.

Avgerð hjá Skatta- og avgjaldskærunevndini

Sambært § 1, stk. 2 í lóg um skrásetingargjald á motorakførum kunnu meirvirðisgjaldsskrásett virkir, sum í síni heild hava rætt til frádrátt eftir meirvirðisgjaldslógini, eftir umsókn fáa eykagjaldið endurrindað.

Í avgerð hjá Skatta- og avgjaldskærunevndini frá 5. februar 2008 (mál nr. 07-03-33-15) kom nevnd​in til ta niðurstøðu, at hendan orðing má skiljast sum, at endurrindanin fylgir vanligu treyt​unum fyri frádrátti fyri mvg.

Tí er viðkomandi at hava § 5 í kunngerð nr. 35 frá 20. mars 2000 frá Fíggjarmálastýrinum um lutfalsligan frádráttarrætt fyri meirvirðisgjaldi og um javnan av inngangandi avgjaldi av íløgu​gøgn​um við í metanini um rættin til endurrindan. Av hesum fylgir, at tað er neyðugt at meta um, um bil​ur​in verður brúktur vinnuliga burturav t.v.s. bert í virkinum.

Í hesum føri er upplýst, at kærarin er stjóri í felagi, sum rekur matstovuvirksemi.

Upplýst er, at bilurin er ein vøruvognur, og tí sum útgangsstøði egnaður til privatbrúk. Hann stendur uttanfyri bústað kærarans eftir arbeiðstíð, og kærarin hevur fullan ræðisrætt á bilinum, eisini uttan​fyri arbeiðstíð. Grunsul er tí fyri, at kærarin hevur atgongd til at brúka bilin privat.

Í slíkum førum er tað kærarin, sum skal vísa á, at hann ikki brúkar bilin privat. Kærarin hevur m.a. víst á, at annar bilur er í húsinum, og at skrivstovuvirksemið hjá matstovuni og partur av goymsluni er á bústaði hansara.

Upplýsingin um, at annar bilur er í húsinum, verður í sjálvum sær ikki mett sum nóg mikið til at mótprógva, at bilurin hjá felagunum ikki verður brúktur privat. Upplýsingarnar um, at skrivstovu​virk​semið hjá matstovuni og partur av goymsluni er á bústaði hansara, hevur við sær, at øll koyr​ingin millum matstovuna og bústaðin ikki kann roknast sum privat, men upplýsingarnar verða held​ur ikki mettar at útiloka, at partur av koyringini millum matstovuna og bústaðin kan roknast sum privat.

Skatta- og avgjaldskærunevndin avgjørdi at staðfesta avgerðina hjá Akstovuni at nokta end​ur​rindan av eykaskrásetingargjaldi. Avgerðin verður grundað við, at skattgjaldarin hevur ikki lyft próvbyrðuni fyri, at bilurin burturav verður brúktur vinnuliga.

